MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 20


It-Tlieta, 31 ta’ Jannar, 2023.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.17 p.m. 

L-Onor. Darren Carabott, President tal-Kumitat, ippresieda.

PREŻENTI

L-Onor. David Agius; l-Onor. Glenn Bedingfield; l-Onor. Graham Bencini; l-Onor. Andy Ellul, Segretarju Parlamentari għad-Djalogu Soċjali; u l-Onor. Cressida Galea, sostituta tal-Onor. Clayton Bartolo (Ministru għat-Turiżmu); kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 19, li saret fl-24 ta’ Jannar 2023, kienu kkonfermati. 

KORRISPONDENZA

Email datata 31 ta’ Jannar, mibgħuta minn Dr Konrad Mizzi, li fiha nforma lill-Kumitat li hu ma kellux aċċess għall-informazzjoni mitluba minnu fil-laqgħa preċedenti. (Dok. 43)

Iċ-Chairman informa lill-Kumitat li r-risposta għall-informazzjoni mitluba mingħand is-Segretarju Permanenti fil-Ministeru għall-Ambjent, l-Enerġija u l-Intrapriża fil-laqgħa preċedenti, kienet għadha ma waslitx.

PERMESS LILL-MIDJA

Il-membri tal-midja preżenti ngħataw permess jidħlu fil-kamra tal-Kumitat sabiex jieħdu filmati u ritratti għal ftit minuti.


KONTINWAZZJONI TAL-EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION (Dok. 2)

Il-Kumitat irriżuma mill-24 ta’ Jannar 2023 l-eżami ta’ dan ir-rapport.

Fis-2.23 p.m. is-Sur Karl Cini, akkumpanjat mill-Avukat Stephen Tonna Lowell, daħal fil-kamra tal-Kumitat.

L-Avukat Stephen Tonna Lowell informa lill-Kumitat li s-Sur Cini kien se jeżerċita d-dritt tas-silenzju u ma kien se jirrispondi għall-ebda domanda.

Iċ-Chairman qal li skont ir-ruling li kien ta l-Ispeaker f’Seduta Nru 449 tat-13-il leġiżlatura, persuna li tkun imħarrka quddiem il-Kumitat Permanenti dwar il-Kontijiet Pubbliċi hija obbligata tirrispondi għad-domandi tal-Membri tal-Kumitat ħlief f’każijiet fejn il-persuna tħoss li tkun se tinkrimina lilha nnifisha. 

Is-Sur Karl Cini mbagħad ingħata l-ġurament.

L-Onor. David Agius talab li tinġieb quddiem il-Kumitat kull korrispondenza li hija relatata ma’ NexiaBT u l-Konsorzju ElectroGas. 

Dr Tonna Lowell qal li d-dokumenti li kienu qegħdin jintalbu ma kenux fil-pussess tax-xhud għax kienu jinsabu f’inkjesta maġisterjali. 

Iċ-Chairman qal li fid-dawl li x-xhud kien qed iwieġeb għad-domandi tal-Membri tal-Kumitat billi jgħid li kien qed jeżerċita d-dritt tas-silenzju, l-uniku mod li seta’ jimxi bih il-Kumitat  kien li hu, fis-seduta li kienet se tibda aktar tard wara nofsinhar, jirrapporta lill-Ispeaker sabiex jieħu l-passi li jidhirlu li huma neċessarji. 

Għaldaqstant is-Sur Karl Cini u Dr Stephen Tonna Lowell intalbu jirtiraw mill-kamra tal-Kumitat.

L-eżami ta’ dan ir-rapport kien interrott u baqa’ aġġornat.

Fis-2.51 p.m. iċ-Chairman aġġorna l-Kumitat għal nhar it-Tlieta 7 ta’ Frar 2023, fis-2.00 p.m. bix-xhieda ta’ Dr Aron Mifsud Bonnici.

